
ХIХ АСР ОХИРИ-ХХ АСР БОШЛАРИДА НАМАНГАН ШАҲРИДА МАОРИФ СОҲАСИДАГИ ЎЗГАРИШЛАР
Туркистонни босиб олган подшо Россияси Маҳаллий аҳолининг маданий эҳтиёжларини қондириш масаласида ҳам мустамлакачилик сиёсатига тўла амал қилди. Бу борадаги сиёсат маҳаллий аҳолининг маънавий ҳаётига аралашмаслик йўли деб кўрсатилган бўлса ҳам аслида руслаштириш, миллий маданият ривожланишини бўғиш билан боғланиб кетган эди.

Россия ҳукуматининг маҳаллий аҳолини замонавий билимлар билан таништирувчи мактаблар очишга, маданий-оқартирув муассасалари қурилишига, санитария ишларини яхшилашга ҳам асло эътибор бермади. Эски мактабларда ўн йиллаб ўқиган болалар фақат ўқиш ва ёзишни ўрганиш, қуръонни ёдлаш билан чегараланиб, фаннинг бошқа соҳалари бўйича юзаки билим олиш билан чекланар эдилар.

1900 йилда Фарғона вилоятида 2316 та диний мактаб бўлиб, уларда 24690 ўғил ва 6559 қиз болалар ўқир эди. Бу ҳолат ҳақида К.К.Пален шундай деб ёзади: «Улар ҳаммаси маҳаллий аҳолининг диний ҳаётига аралашмаслик сиёсатини олиб бордилар. Шу сабабли ҳам мактаб воситаси билан бирор-бир маърифий тадбирни ўтказмадилар. Ўлкадаги мактаблар Туркистон Россияга қўшиб олинишидан олдин қандай бўлган бўлса, шу ҳолатда ҳам кетаверди. 

Ўқув юртлари бошқармаси Россия халқ маорифи Вазирлиги ва Туркистон генерал-губернаторлигига бўйсунар эди. Ўқув юртлари бошқармасига қуйидаги муассасалар қарашли эди. Бунга: 1. Ўқитувчилар институти (Тошкент). 2. Гимназиялар (Тошкент, Верний), 3. Гимназияларга яқин бўлган ўқув юртлари (ўлкадаги барчаси). 4. Билим юртлари (барчаси). 5. Мактаблар (барчаси). 6. Хусусий мактаблар (барчаси). 7. Миллий ўқув юртлари (мактаб ва мадрасалар) киради.

Рус ва миллий мактабларнинг барчаси Туркистон генерал-губернаторининг бевосита назорати остида бўлган. Ўлка губернатори ҳузурида халқ билим юртлари инспектори ҳизмат қилган. Инспектор Туркистон ўлкаси ўқув юртлари бошқармасини бошқарган. 

Халқ билим юртлари инспекторининг вазифаси қуйдагилардан иборат эди: миллий ва рус ўқув юртлари очиш ва янгисини қуриш, молиявий масалалар, ходимларини ишга қабул қилиш ва озод қилиш, ўқув юртларини тафтиш ва назорат қилиш, ҳисоботлар тузиш. Барча қилинган ишлар бўйича бош инспектор бевосита генерал-губернатор олдида, генерал-губернатор эса халқ таълими Вазирлигига ҳисобот топширар эди.

Ўлка ўқув юртлари бош инспектори қошида девонхона бўлиб, у котиб ва котиб ёрдамчисидан иборат эди. Девонхонага ўлкадаги барча ўқув юртлари ҳақидаги ахборотлар (ёзишмалар, ҳисоботлар) келиб тушар эди. Ҳар бир вилоятга халқ билим юртлари инпекторлари тайинланар эди. Улар бош инспектор олдида вилоятда амалга оширилган ишларга жавоб берардилар. Миллий билим юртларини назорат қилиш учун 1890 йилда ўқув юртларининг 3-инспектори лавозими таъсис этилди. 1895 йилда бу лавозим тугатилди. Ҳар бир ўқув юрти, гимназия, билим юрти ва бошқаларга директор ва инспекторлар тайинланар эди. Ўқув юртлари бошқармаси 1918 йилда ўз фаолиятини тўхтатди. Туркистон босиб олингач, бу ерда мустамлакачилар ўзларининг рус-тузем мактабларини оча бошладилар.

Фарғона вилоятининг 1890 йилгача бўлган маълумотида кўрсатилишича, Фарғона вилоятида шу даврда II та рус билим юртлари бўлиб, Қўқон, Наманган, Андижон, Ўш вилоятларида 5 та рус-тузем мактаби бор эди.

Рус-тузем мактаблари 1886 йилда эски Марғилон, Қўқон, Наманган, Андижон ва Ўшда очилди. Империя манфаатларини кўзлаб, ўлкада рус ва маҳаллий халқ болалари учун ташкил этилган рус-тузем мактаблари замирида босқинчиларнинг ғаразли мақсадлари ётар эди. Ўлкадаги дастлабки рус-тузем мактаблари «...улкан руслаштириш режасини амалга оширишда мактаб катта аҳамият касб этиши лозим» деган нуқтаи назар билан иш тутувчи генерал-губернатор Розенбах даврида очилди [1]. Илғор зиёлиларимиз ўша даврдаёқ маккорона сиёсатни англаб етдилар. Туркистон жадидлари рахномоси М.Беҳбудий бу мактабларнинг очилишидан кўзланган мақсадларни бундай изоҳлаган эди: «... Эски ҳукумат зоҳиран бизни маданий қилмоқ учун русско-туземний» исмида бизнинг учун мактаблар очиб ўз фаҳмларича бизни дунё ва оҳиратнинг бахти, яъни носорон (хрестиян) келтурғон миссионерларға топширдилар. Бу мактабларға зоҳиран мусулмон муаллимидан тайин этиб, 15 сўмдан 25 сўмғача вазифа берардилар. Албатта, бу пулға ҳеч муқтадир киши муаллимлик қилмас эди. Дигар бошқа тарафдан хуфия ва приказлар ила бу мактаблардаги мусулмон болаларини оз таълим бермоққа ва боқадри инсон умрини зое ва ўзини ҳайвон қилмоққа фармоиш қилардилар...».

Юрт истиқлолини ва тараққиётини замонавий билимлар билан қуролланган етук мутахассисларсиз тасаввур эта олмаган жадидлар шу мақсад йўлида XIX аср охирида бутун Туркистонда, хусусан Наманганда ҳам янги усул мактаблари очиш зарурлигини англадилар ва уларни ташкил этиш учун ҳаракат бошладилар.

Туркистон халқлари турмушидаги ҳар бир янгилик мустамлакачи маъмурлар назаридан четда қолмаган, албатта. XX аср бусағасида ўлкамизда янги усул мактабларнинг пайдо бўлиши ҳам уларни ғоятда ташвишга сола бошлади. Халқ маорифи соҳасида ҳукумат рус тузем мактаблари билан ёнма-ён, янги усул мактабларининг пайдо бўлиши сира кўз юмиб бўлмайдиган ҳол эканлиги, бу мактаблар замон талаблари асосида келиб чиққанлиги «Туркестанские ведомости» газетасининг 1909 йил 1 сонида таъкидлаб ўтилади.

Туркистон ўлкаси ўқув юртлари бош назоратчиси О.Керенский 1909 йил 12 январда ва 1910 йил 27 январида Фарғона вилояти ҳарбий губернаторидан янги усул мактаблари уларнинг очилиши сабаблари қачон ва ким томонидан очилгани ҳақида маълумот беришини сўрайди.

Фарғона вилоят ўқув юртлари инспектори С.Егоров Туркистон ўлкаси ўқув юртлари инспекторига бундай мактаблар дастлаб рухсатсиз ва яширин суръатда очилганлиги ҳақида маълумот беради. Шу билан бирга, у бу мактабларнинг ёпилиши ёки фаолиятининг таъқиқланиши маҳаллий аҳоли орасида кескин норозиликнинг келиб чиқишига олиб келиши мумкинлигини таъкидлаб ўтади. Янги усул мактабларининг ёпиш учун қонуний асос бўлмаганлиги сабабли, улар учун алоҳида дастур ва қонун ишлаб чиқишни таклиф қилади. 

Фарғона вилоятидаги дастлабки янги усул мактаби Наманганда Исҳоқхон Жунайдуллохонхўжа ўғли (Ибрат) томонидан очилади [2].

Исҳоқхон Ибрат (1862-1937) 1878-1886 йиллари Қўқоннинг Муҳаммад Сиддиқ Тунқатор мадрасасида таълим олади. Ўша кезлари у Боғчасаройда нашр этиладиган «Таржумон» газетаси сонлари билан ҳам мунтазам танишиб турган. Ушбу нашр орқали у янги усул мактабининг афзалликлари, таълим усуллари, дарсхоналарнинг тузилиши ва дарсликлари ҳақида маълумот олиб борган. Мадрасани тамомлагач 1886 йил Тўрақўрғонга қайтади ва товуш усулига асосланган янги мактаб очади. Лекин мактаб тез орада ёпиб қўйилади у 1907 йилга келиб, иккинчи бор мактаб очади унинг мактабида европа тилларидан ҳам дарслар ўтилган [3].
Маълумотларга кўра, 1908 йилда Фарғона вилоятида 30 та янги усул мактаби бўлиб, унда 1300 дан ортиқ ўқувчи ўқиган [4].

Шуни алоҳида таъкидлаш лозимки, Россия Ўрта Осиёни босиб олгандан сўнг ва ҳокимият большевиклар қўлига ўтганидан сўнг ҳам Совет ҳукумати раҳбарлари барча динлар қатори ислом динига, унинг асосий таянчи бўлган мусулмон мактаб ва мадрасаларига нисбатан зиддиятли ва очиқдан-очиқ зўравонлик сиёсатини олиб борди.

Совет ҳокимиятининг даҳрийлик ва улуғ давлатчиликка асосланган миллий сиёсати натижасида мусулмон мактаб ва мадрасалари, уларни вақфлари маъмурий йўллар билан тугатилди.

Наманган шаҳар хўжалик бошқармаси Наманганда билим юрти очилишини сўраб Туркистон ўлкаси ўқув юртлари Бошқармасига мурожаат қилиши натижасида 1909 йилда уч синфли Билим юрти очилади. Бунинг учун 11500 сўм маблағ ажратилган. Билим юртида дастлаб учта ўқитувчи ишлайди. 1910 йилга келиб мазкур билим юртига яна бир синф қўшилади. 1914 йилда билим юртида ўқиш ҳақи 8 сўмдан 12 сўмгача оширилади.

Наманган маърифатпарварлар жамиятининг талабини ҳисобга олиб, 1913 йил кузидан бошлаб иккинчи разрядли аралаш типдаги уч синфли яна бир ўқув юрти ташкил этилди. Шу даврга келиб аёлларнинг мактабда ўқишлари муаммоси кўтарила бошланди. Боқчасарой шаҳрида чиқадиган «Олами нисвон» журналининг 1906 йилги сонларидан бирида босилган Фотиҳа Макаеванинг мақоласи ўша даврнинг энг ҳарактерли воқеаларини қамраб олган эди. Мақолада Наманганда маҳаллий халқ илм олиши учун дастлаб нималар қилиш кераклигини ёзилиши билан бир қаторда, ўзбек хотин-қизлари илм-маърифатга ташна эканликлари ўз ифодасини топди. У 1905 йил сентябр ойида Сардоба даҳасида аёллар учун биринчи мактаб очишга эришади. 12 йил мобайнида Фотиҳа опа кўпгина қизлар ва аёлларни хат-саводини чиқаришга муваффақ бўлди. Фотиҳа Макаева 1937 йилгача Наманган шаҳрида ўқитувчик қилиб, жуда кўп шогирдлар етиштирди.

Бироқ, шуни таъкидлаш лозимки, Россия ҳукуматининг Туркистондаги маҳаллий миллат ёшларини ўқитиш соҳасидаги сиёсати барча соҳаларда бўлгани каби мустамлака ҳарактерига эга эди.

Шундай қилиб Наманганнинг ХIХ аср охири-ХХ аср бошларидаги маданий ҳаётида мустамлакачиларнинг тиш-тирноғи биноан қаршилик кўрсатишига қарамай бир қатор ижобий ўзгаришлар юз берди. Ҳурматли Президентимиз таъбирлари билан айтганда, улар «Миллатни ўзига қарам қилмоқ мақсадида, унинг маданиятига чанг солмоқчи бўлдилар. Лекин уларнинг бу ёвуз ниятлари амалга ошмади. Чунки буюк тарих ва бой маданиятга эга бу халқни ҳеч ким қарам қила олмайди, бу тарихий ҳақиқатдир». Маданий ҳаётнинг ҳар бир соҳасига қарамайлик, хох у маориф бўлсин, матбаачиликми, адабиёт ва санъат, ёки архитектура ва меъморчиликни оласизми, барча соҳаларда мустамлакачиларни ўйлаган мақсадларига қарши ўлароқ, ривожланиш ва ижодий ютуқларга эришишни кўришимиз мумкин. 

